
PEDAGOGIK MAHORATNING MUHIM QIRRALARI VA UNI SHAKLLANTIRISH YO`LLARI
Har tomonlama yetuk, o`z kasbining ustasi, yuksak mahoratli pedagog kadrlarni tayyorlash davlat ta`lim siyosatining ustuvor yo`nalishlaridan biridir. Prezident I.A. Karimov o`zining  “Yuksak ma`naviyat – yengilmas kuch” asarida o`qituvchining mehnatini sharaflaydi, uning mahoratiga yuksak ishonch bildiradi. 
Pedagogik adabiyotlarda pedagogik mahoratga turlicha ta`riflar beriladi. Masalan, D. Abdurahimovaning fikricha, pedagogik mahorat – bu o`qituvchi  nutqining ravon va ta`sirchan o`tilayotgan mavzuga o`quvchi diqqatini torta oladigan, mavzuga mos ko`rgazmalar ijod qilib va undan unumli foydalana oladigan, har qanday sharoitda ham o`quvchi qalbiga yo`l topa oladigan, har bir darsda bolaning qiziqish va faoliyatini oshira oladigan kishi faoliyatidir. 
Biz ushbu fikr va boshqa ta`riflarga qo`shilgan holda, pedagogik mahoratni quyidagicha tushunamiz: pedagogik  mahorat – bu o`z pedagogik faoliyatini yuksak darajada tashkil eta olishini ta`minlovchi o`qituvchi-tarbiyachining shaxsiy sifat va fazilatlari yig`indisidir.
Pedagogik mahorat – izlanish, ijodiy mehnat mahsulidir. Pedagogik mahorat hamma o`qituvchilar uchun ham bir xil qolipdagi ish uslubi emas, balki u har bir o`qituvchining o`z ustida ishlashi, ijodiy mehnati jarayonida yuzaga keladigan jarayondir.

V.A. Suxomlinskiy o`zining “Chin insonni qanday tarbiyalash kerak” nomli  asarida o`qituvchining mehnatini biror narsa bilan qiyoslab ham, taqqoslab ham bo`lmaydi, - deb ta`kidlab o`tadi. Shuningdek, to`quvchi bir soatdan keyinroq o`z ishining hosilini ko`radi, po`lat  erituvchi bir necha soatdan keyin olovdagi metall oqimidan shodlanadi. Bu  uning orzusini yuksak cho`qqisi. Yer haydovchi, don sepuvchi, g`allakor bir necha oydan so`ng  dalada o`stirgan boshoqlari va bir siqim donidan zavqlanadi. O`qituvchi esa o`z ijodining mahsulini ko`rish uchun yillab mehnat qilishi kerak. O`qituvchi har bir soat, har bir daqiqada o`zining o`ttizta yoki qirqta tarbiyalanuvchisidan har birini ko`rib turishi, u shu daqiqada nimalar o`ylayotganligini, qanday g`am-alamlar uni tashvishlantirayotganligini bilishi kerak, -  degan fikrlarni bayon etadi.

Pedagogik mahorat bir qator komponentlardan tarkib topadi. U pedagogika va psixologiya bo`yicha ilmiy bilimlarni, ya`ni kasbiy bilimlar, kasbiy qobiliyat, pedagogik etika va pedagogik texnikani o`z ichiga oladi.

Pedagogik mahoratning asosiy negizi bu – kasbga oid bilimlarni puxta o`zlashtirishdan iboratdir. O`qituvchi o`quv yurtidayoq ilmiy bilimlar tizimini puxta egallab olishi kerak. Pedagogik  mahoratni egallashda  psixologiya va pedagogika  faniga doir bilimlar katta rol o`ynaydi. Ilmiy psixolgik va pedagogik bilimlar sistemasining mavjudligi o`qituvchiga faqat o`z sinfini hamda ayrim o`quvchilarni o`rganish va ularning to`g`ri fe`l-atvorlarini tushunishgagina emas, balki bolalar jamoasi va uning har bir a`zosini rivojlanish istiqbolini ham belgilash imkonini beradi.

Muvaffaqiyatli ishlash uchun har bir o`qituvchi pedagogik mahoratga ega bo`lishi lozim. Pedagogik mahorat egasiz mehnat sarf qilib, katta natijaga erishadi. Ijodkorlik hamisha uning hamkori bo`ladi. Pedagogik ishga qobiliyatli, iste`dodli kishidagina pedagogik mahorat bo`lishi mumkin. Qobiliyat esa faoliyat jarayonida paydo bo`ladi va rivojlanadi. Qobiliyatli va mahoratli  o`qituvchi oldida esa hozirgi kun talabi asosida vatanimiz ravnaqi uchun xizmat qila oladigan, o`z vatanini dildan sevadigan va bu yo`lda o`z jonini ham ayamaydigan yoshlarni vatanga mehr-muhabbat ruhida tarbiyalash vazifasi turadi.   

O`zbekiston Respublikasi Prezidenti I.A. Karimov uzluksiz ta`lim tizimini isloh qilishda o`qituvchining roli, uning kasbiy mahorati haqida shunday deydi: “O`qituvchi va murabbiylarning hayotiy  talablarini qondirish, ularni rag`batlantirish, ularning o`z ishi, kasbidan mamnun bo`lishini ta`minlashimiz lozim va … bu masalani yechmasdan turib, kelajak avlod tarbiyasi to`g`risida gapirishning o`zi mutlaqo nomaqbuldir”. 

Respublikamizda qabul qilingan “Ta`lim to`g`risida”gi Qonun va Kadrlar tayyorlash milliy dasturi o`qituvchilar oldiga juda katta va mas`uliyatli vazifalarni yukladi. Davlat ta`lim siyosatida belgilab berilgan vazifalarni ro`yobga chiqaruvchi o`qituvchilardan o`z ustilarida muntazam ishlashni, o`z shaxsiy va pedagogik mahoratini yuksak darajada rivojlantirib borishini talab etadi. 

O`qituvchilik kasbi ulug` va sharafli, murakkab, o`z o`rnida mas`uliyatli kasblardan biridir. Dunyodagi barcha insonlarni komil bo`lib yetilishiga o`qituvchi sabab bo`ladi. Barcha joylardagi hamma kasb-hunar, ilmli, olim-u fuzalolar o`qituvchining mehnati samarasidir. O`qituvchi mehnatini biror narsa bilan taqqoslab bo`lmaydi. O`qituvchilik kasbini egallashga intilayotgan har bir talaba o`z irodasi, sabr-matonatini ishga solgan holda pedagogik mahoratni egallashi, unga doir kasbiy bilim, ko`nikma,  malaka va qobiliyatlarni mustaqil o`zlashtirishga harakat qilmog`i lozim.

Pedagogik mahorat o`qituvchidan quyidagilarni talab etadi:
1. O`qituvchining dunyoqarashi keng bo`lib, hamma voqea, hodisa ustida erkin fikr yurita olishi zarur.

2. O`qituvchi birinchi galda o`zi o`qitadigan fanni chuqur egallagan bo`lgandagina, o`quvchilarda umumiy va kasbiy ta`lim sifatini tarbiyalay oladi va ularda fan-texnika hamda amaliy faoliyatga qiziqish va istak hosil qila oladi.

3. O`qituvchi hozirgi zamon fan-texnika talabiga muvofiq yaxshi dars berishi va uning har daqiqasidan unumli foydalanishi zarur.

4. U yaxshi o`qituvchi bo`lishi uchun pedagogika, psixologiya va o`z fanining metodikasini ham yaxshi bilmog`i lozim.

5. O`qituvchining umumiy madaniyati yuqori bo`lishi bilan birga bu kasb adabiyot va san`at sohasidagi bilimlarga ega bo`lishni talab etadi.

6. O`qituvchi pedagoglik odobiga rioya qilishi kerak. Pedagoglik odobi o`qituvchilik kasbiga xos fazilatlardan bo`lib, u o`qituvchining bolalar bilan ishlashi jarayonida uning tajribasi mahorati oshadi. 

7. O`qituvchi pedagoglik mahoratiga va har tomonlama bilimga ega bo`lishi kerak, chunki unga o`quvchilar har sohada murojaat qilishlari munkin.

Va nihoyat,  pedagogik mahorat o`qituvchidan o`ziga xos qobiliyatlar majmuasini talab etadi.
Qobiliyatlar bilim, ko`nikma va malakalarni egallashda namoyon bo`lsa ham bilim va ko`nikmalarni egallash bilangina bog`lanib qolmaydi.

          Qobiliyatlar – bu imkoniyat, u yoki bu ishda mahoratning zarur darajasi esa voqelikdir. Qobiliyatlar faqat faoliyatda shunda ham faqat ana shu qobiliyatlarsiz amalga oshirilishi mumkin bo`lmagan faoliyatdagina namoyon bo`ladi.

